
CHANGES IN THE APPEARANCE OF URGENCH CITY  
DURING THE YEARS OF INDEPENDENCE 

Allaberganova Rozigul,  
Researcher, Urgench State Pedagogical Institute 

Abstract. This article describes the development of urban planning in Uzbekistan in all aspects during the years 
of independence using the example of the city of Urgench. It also discusses the socio-economic and cultural 
development of the city of Urgench. 

Keywords: city, urban planning, creativity, architectural monuments. 

MUSTAQILLIK YILLARIDA URGANCH SHAHRI QIYOFASINING OʻZGARISHI 

Allaberganova Roʻzigul 
Urganch davlat pedagogika instituti tadqiqotchisi 

Annotatsiya. Ushbu maqolada mustaqillik yillarida Oʻzbekistonda shaharsozlik har jihatdan rivojlanib 
borayotganligi Urganch shahri misolida ochib berilgan. Shuningdek Urganch shahrining ijtimoiy-iqtisodiy 
madaniy rivojlanishi haqida soʻz yuritiladi.  

Kalit soʻzlar: shahar, shaharsozlik, bunyodkorlik, meʼmoriy yodgorliklar. 

DOI: https://doi.org/10.47390/SPR1342V5SI6Y2025N03  

Oʻzbekiston Respublikasi 1991-yil 31-avgustda mustaqillikka erishgandan soʻng siyosiy, 

ijtimoiy-iqtisodiy, sohalarda tub islohotlar qilina boshlandi. Iqtisodiyot sohasida bozor 

munosabatlariga oʻtilishi talablari asosida biznes, ishbilarmonlikni xorijiy sarmoyalar 

kiritilishini ragʻbatlantirish yangi bank kredit tizimini barpo etish, mulkni xususiylashtirishga 

doir bir qancha amaliy tadbirlar amalga oshirildi. 

Shu bilan birga mustaqillik yillarida Oʻzbekistonda shaharsozlik har jihatdan rivoj topdi. 

Yangi shaharlar bunyod etish va mavjud shaharlarni rivojlantirish katta ahamiyat berildi. Yangi 

shaharlar zamonaviy muhandislik qurilmalari bilan taʼminlangan holda bunyod etildi. Shu bilan 

bir qatorda Samarqand, Buxoro, Xiva, kabi qadimiy shaharlarning meʼmoriy yodgorliklarni 

saqlab qolgan holda qayta qurishga alohida eʼtibor qaratildi, madaniy yodgorliklar zamonaviy 

binolar bilan uygʻunlashtirildi. Shu bilan birga viloyatlarning maʼmuriy markazlari zamonaviy 

qiyofa kasb eta boshladi. Eski koʻchalarni kengaytirish ishlari amalga oshirildi, koʻplab yangi 

uylar koʻpriklar bunyod etildi. 

Mustaqillik yillarida Xorazm viloyatining maʼmuriy, iqtisodiy va madaniy markazi 

boʻlgan Urganch shahrida ham qurilish ishlari avj oldi. Urganchning shimoliy gʻarbiy qismida 

“Navroʻz”, “Taraqqiyot”, “Universitet” shaharchalari paydo boʻldi. Urganch-Xiva oraligʻida 

30 kmli trolleybus qatnovi (1997) yoʻlga qoʻyildi. 1999-yilga kelib, birgina Urganch shahrining 

oʻzida 13 ta qoʻshma korxona faoliyat olib borganligi mustaqillik sharofati ekanligini 

https://doi.org/10.47390/SPR1342V5SI6Y2025N03

koʻrsatadi[1]. Urganchda paxta tozalash, ekskavator, oʻt oʻrish mashinalari zavodlari, 

“Urganchyogʻ” zavodi, pillakashlik, tikuvchilik, poyabzal fabrikalari, Oʻzbekiston-Turkiya 

“Nurtop” qoʻshma korxonasi va boshqalar faoliyat koʻrsatadi.  

1997-yil 20-oktyabrda Urganchda “Koka-Kola” zavodi, 1999-yil iyun oyida Urganch 

shahrida xalqaro aeroportning yangi binosi ishga tushirildi. Ayni paytda, shu yerda poyabzal 

ishlab chiqaruvchi Oʻzbekiston-Italiya “Darital” qoʻshma korxonasi, 1999-yil dekabrda Urganch 

shahrida “Xorazm-Feruz” AJ bazasida chet el texnologiyasiga asoslangan tikuvchilik boʻyicha 

“Bizintrud” korxonasi ishga tushirildi[2]. 

Urganchda, shahrida 36 ta umumiy taʼlim, 3 ta musiqa, 2 ta kasb-hunar maktablari, 8 ta 

kasb-hunar kollejlari faoliyat olib borgan. Viloyat musiqali drama va komediya teatri, kartinalar 

galereyasi, 27 ta kutubxona, madaniyat va istirohat bogʻi, “Olimpiya“ sport majmuasi, 

stadionlar, sport zallari va maydonchalari, tennis kortlari qurildi. Yigirma bitta kasalxona, 

poliklinika, dorixonalar va boshqa tibbiy muassasalar aholiga xizmat koʻrsatgan. Toʻrtta 

sanatoriy, dam olish maskanlari aholiga xizmat koʻrsatgan[3].  

1992–2003-yillarda Urganch shahrida “Buyuk allomalar xiyoboni”, “Al-Xorazmiy”,  

“Al-Beruniy”, “Amir Temur”, “Mirzo Ulugʻbek”, “Abulgʻoziy Bahodirxon”, “Ogahiy”, “Komiljon 

Otaniyozov”, “Avaz Oʻtar”, “Humo”, “Jaloliddin Manguberdi”, “Avesto” yodgorlik majmualari 

bunyod etildi. 1999-yilda shaharda Xorazmshoh Jaloliddin Manguberdi  800 yilligi, 2001-yilda 

“Avesto” kitobi yaratilganligining 2700 yillik yubileylari xalqaro miqyosda nishonlandi.  

2003-yilda shaharda tantanali ravishda “Umid nihollari” respublika sport 

musobaqalarining oʻtkazilishi munosabati bilan bir qancha yirik sport inshootlari bunyod etildi. 

Shaharda mahalliy va xorijiy mehmonlar va sayyohlarga “Oʻzbekturizm” kompaniyasining 

boʻlimi, “Jayxun”, “Xorazm Palas”, “Avesto” mehmonxonalari xizmat koʻrsatadi. Shaharda  

27 nomda gazeta va jurnallar (jumladan, “Xorazm haqiqati”, “Urganch oqshomi”, “Yoshlar 

ovozi”, “Tujjor” va boshqalar) nashr etiladi. Meʼmoriy yodgorliklardan Doshqinbobo meʼmoriy 

majmuasi (1827), Salimjonovlar uyi (1902), pochta binosi (1915), Boboxun Salimov uyi (XX asr 

boshi) va boshqalar saqlangan.  

Zardushtiylik dinining muqaddas kitobi – “Avesto”ga oʻrnatilgan ramziy haykal va bogʻ 

majmua Urganch shahridan oqib oʻtuvchi Shovot kanalining oʻng sohilida joylashgan. 

Oʻzbekiston Respublikasi Vazirlar Mahkamasining 2000-yil 29-martdagi “Avesto” 

yaratilganining 2700 yilligini nishonlash toʻgʻrisida”gi 110-son qarori[4] Xorazm viloyati 

aholisining madaniy hayotida muhim tarixiy voqeliklardan biri sifatida muhrlandi.  

2001-yilning oktyabr oyida butun mamlakat boʻylab tantanali bayram tadbirlari “Avesto” va 

uning insoniyat taraqqiyotidagi oʻrni” mavzusida xalqaro ilmiy konferensiya oʻtkazildi. Bayram 

munosabati bilan Urganch shahrida bogʻ barpo etildi, yodgorlik oʻrnatildi va shahar 

koʻkalamzorlashtirildi. 

Majmuaning umumiy sathi 20 gektar boʻlib, Avesto yodgorligi, amfiteatr, dam olish 

joylari va bogʻdan iborat. Avesto yodgorligining balandligi 16 metr boʻlib, uning loyihasini 

meʼmor Polvonnazar Solaev yaratgan. 

Zardushtiylarning muqaddas “Avesto” kitobida olam toʻrt narsa- tuproq, suv, olov, 

havodan tashkil topganligi yozilgan. Avesto yodgorligini yaratishda mazkur toʻrt jihat nazarda 

tutilgan. Doirasimon yoylar olamning cheksizligi va dunyoning toʻrt tomonini koʻrsatib 

turadi.Yodgorlik markazidagi ramziy marmar kitobda: oʻzbek va ingliz tillarida: “Ezgu niyat, 

Ezgu soʻz va Ezgu amal” degan zardushtiylar eʼtiqodiga aylangan soʻzlar yozilgan. 

Avesto bogʻ-majmuasida “Oltin meros” xalqaro fondi Xorazm viloyat boʻlimining muzeyi 

joylashgan boʻlib, u 8 boʻlimdan iborat. Muzeyda 2 mingdan ortiq Xorazm tarixi va “Avesto” 

yaratilgan davr aks ettirilgan eksponatlar, hunarmandchilik va sopol buyumlari, numizmatik va 

etnografik ashyolar, koʻplab arab yozuvidagi kitoblar mavjud[5]. 

Jaloliddin Manguberdi majmuasi 1999-yilda J.Manguberdi tavalludining 800 yilligi 

munosabati bilan Urganch shahrining markazida Shovot kanalining soʻl sohilida bunyod etildi. 

Majmua sharqona darvoza, favvoralar, Jaloliddin Manguberdining ulkan haykali va 15 gektar 

bogʻdan iborat. 

Majmua 1999-yil 5-noyabrda Oʻzbekistonning birinchi Prezidenti I.A.Karimov 

tomonidan tantanali ravishda ochilgan. Majmua markazida Jaloliddin Manguberdining  

14,5 metrlik salobatli haykali joylashgan. Yodgorlik mamlakatimizdagi eng baland 

monumentlardan biri hisoblanadi. Monument postamenti qizil granitdan, haykalning oʻzi esa 

bronzadan yasalgan. Monument loyihasi muallifi xorazmlik meʼmor Polvonnazir Salaev 

hisoblanadi. Haykalni Toshkentlik haykaltaroshlar Ilhom va Kamol Jabborovlar yaratishgan. 

Manguberdi siymosini yaratishda Oʻzbekiston badiiy akademiyasining haqiqiy aʼzosi Toʻra 

Quryozovning shu davr asarlaridan kelib chiqib chizgan rasmi asos qilib olingan. Toʻra 

Quryozov ushbu asari uchun “Oʻzbekiston xalq rassomi” unvoniga sazovor boʻlgan. 

Majmuaning asosiy kirish qismida moviy rangdagi gumbaz bilan yopilgan darvoza 

mavjud. Darvozaning har ikki qanotiga oʻntadan jilo berilgan Xorazm milliy 

hunarmandchiligiga oid yogʻoch oʻyma ustun oʻrnatilgan. Oldinda ulkan favvora, ichkarida yana 

uchta favvora bunyod qilingan.  

1998-yil Urganch shahar aeroport oldi maydonida buyuk mutafakkirlar Muhammad 

Muso al-Xorazmiy va Abu Rayhon Beruniy xotirasiga bagʻishlab bogʻ-majmualar tashkil etildi. 

Urganch Xalqaro aeroportidan tushgan mehmonlarning nigohi dastlab Al-Xorazmiy 

koʻchasining ikki tomonida joylashgan Al-Xorazmiy va Al-Beruniy meʼmoriy majmualariga 

tushadi. 

Al-Xorazmiy meʼmoriy majmuasi oʻrta asr qurilish anʼanalari asosida bunyod etilgan. 

Majmua ikki meʼmoriy qismdan iborat: birinchi qismida kirish qismi – oʻziga xos darvoza va 

ramziy maqbara. Kirish qismida yoʻlakning ikki chetida ayvon va ikkita xona joylashgan.  

Ramziy maqbara gumbaz bilan bostirilgan, moviy koshinlar qoplangan. Peshtoqqa 

yozuv va naqshlar ishlangan, oʻymakori eshik oʻrnatilgan.Al-Xorazmiy meʼmoriy majmuasida 

mevali bogʻ va Al-Xorazmiy muzey ekspozitsiyasi tashkil etilgan. Majmua 2018-yil mart-aprel 

oylarida qaytadan taʼmirlangan[6]. 

Urganch shahrining markazida Al-Xorazmiy maydoni Oʻzbekiston Respublikasining 

birinchi Prezidenti Islom Karimovning tashabbus va tavsiyalari asosida 2006-yilda bunyod 

etilgan. 

Maydon atrofida Xorazm viloyati hokimligi, viloyat kengashlar uyi, madaniyat va aholi 

dam olish maskani, Oʻzsanoatqurilishbank, Agrobanklarning viloyat boshqarmalari, Ogahiy 

nomidagi viloyat musiqali drama teatri binolari joylashgan. 

Al-Xorazmiy maydoni haqiqiy maʼnoda Urganch shahrining yuragiga aylangan. Majmua 

Urganch Xalqaro aeroport bilan Urganch temir yoʻl vokzalini bogʻlovchi Al-Xorazmiy 

koʻchasining qoq markazida qurilgan. Maydon sharq va gʻarb tomonlaridan muhtasham arkalar 

va goʻzal favvoralar bilan boshlanadi. Maydon markazida, aeroport va temiryoʻl shohbekatini 

bogʻlovchi yoʻl boʻyida zamonaviy kurant oʻrnatilgan[7]. 2007-yil 3-dekabrda Urganch shahrida 

yangi taʼmirlangan markaziy maydonda buyuk olim Muhammad Muso al-Xorazmiyga yangi 

haykal oʻrnatildi. 

2018-yilda Davlat rahbarining Xorazm viloyatiga tashrifida Urganch shahri markazida 

maydoni 3,9 ga boʻladigan Jaloliddin Manguberdi nomida bogʻ tashkil etish tashabbusi ham 

ilgari surilgan edi. di. Nihoyat, davlat rahbarining 2022-yil 29-avgustda viloyatga tashrifida 

Urganch shahridagi Jaloliddin Manguberdi bogʻ majmuasi va haykali ochildi. Davlat rahbari bu 

safargi tashrifida yana Urganch shahrida Al-Xorazmiy shaharchasining poydevoriga kapsula 

qoʻyish marosimida ham ishtirok etdi. Al Xorazmiy shaharchasi Bosh loyihasiga asosan majmua 

hududida jami 130 ta koʻp qavatli 5444 ta xonadonli uy-joylar, shundan 16 ta 16 qavatli  

2409 ta xonadonli, 23 ta 9 qavatli 1116 ta xonadonli, 91 ta 5 qavatli 1919 ta xonadonga 

moʻljallangan turar joylar qurilish rejalashtirilgan. Bundan tashqari Al-Xorazmiy majmuasi 

hududidagi 8 000 oʻrinli Al-Xorazmiy universiteti, 1 400 oʻrinli yotoqxona, 4 ta maktab, 6 ta 

maktabgacha taʼlim muassasasi, 1 ta sogʻliqni saqlash, 1 ta IT akademiya va uning yotoqxonasi, 

1 ta Texno park, 1 ta raqamli vaziyatlar markazlari qurilishi rejalashtirilgan. 

Darhaqiqat, bugungi kunda viloyatning markazi boʻlgan Urganch shahrining qiyofasi 

ham tubdan oʻzgarmoqda. Tarixiy va zamonaviy anʼanalar uygʻunligida yangi binolar, uy-joylar 

barpo etilmoqda. Aholi turmush sharoitini yaxshilash maqsadida ezgu ishlar amalga 

oshirilmoqda. Bu jarayonda buyuk ajdodlarimiz merosini abadiylashtirish, ularni yoshlarimiz 

ongiga singdirish va qalbida vatanparvarlik tuygʻusini shakllantirishga alohida eʼtibor 

qaratilmoqda. 

